
SAFLEOEDD RHWYDWEITHIO CYMDEITHASOL MEWN ADDYSG
Yn 2006, ysgrifennodd Jane Davidson, y Gweinidog Addysg bryd hynny, at bob awdurdod lleol yn gofyn iddynt sicrhau bod mynediad i safleoedd rhwydweithio cymdeithasol wedi’u blocio mewn ysgolion.  Roedd y cais hwn yn adlewyrchu pryderon gwirioneddol ynghylch gallu plant a phobl ifanc i’w diogelu eu hunain ar-lein, yn enwedig wrth ddefnyddio gwefannau rhwydweithio cymdeithasol a oedd, bryd hynny, yn weddol newydd.  

Bron i saith mlynedd yn ddiweddarach, mae’r defnydd o dechnoleg ddigidol wedi sefydlu hyd yn oed yn fwyfwy yn ein bywydau bob dydd, ac mae dulliau o rwydweithio’n gymdeithasol wedi dod yn rhan o’n defnydd o’r rhyngrwyd o ddydd i ddydd, yn ogystal â thechnoleg gemau.  Rwyf wedi gwrando ar bryderon athrawon ac eraill ynghylch parhau i gyfyngu’r defnydd o safleoedd rhwydweithio cymdeithasol mewn ysgolion – yn ogystal â llyfrgelloedd, clybiau ieuenctid a lleoliadau eraill.  Rwyf wedi cytuno ei bod yn amser edrych eto ar y mater.  

Mae Llywodraeth Cymru wedi ymrwymo’n llawn i ddiogelu plant a phobl ifanc yng Nghymru.  Rwy’n cefnogi’r mesurau i rwystro plant rhag dod i gysylltiad â chynnwys niweidiol ac anghyfreithlon ar y Rhyngrwyd yn gyfangwbl, i rwystro pob mathau o fwlio, ac i helpu plant i gadw eu hunain yn ddiogel rhag unigolion ar-lein a allai fod yn beryglus.  Rwy’n cymeradwyo’n arbennig waith gwerthfawr sefydliadau fel CEOP (Canolfan Camfanteisio ar Blant a'u Hamddiffyn Ar-lein) sy’n ceisio diogelu plant rhag unigolion peryglus ar-lein.    
Drwy Hwb a Hwb+, byddwn hefyd yn annog ysgolion i wneud defnydd llawn o dechnolegau cymdeithasol er mwyn cysylltu â dysgwyr a gwella canlyniadau dysgu.  Bydd Hwb+ ohono ei hun yn darparu nifer o gyfleusterau math “gardd furiog” y gall athrawon a dysgwyr eu defnyddio i rannu adnoddau a chydweithio.  Bydd hefyd yn rhoi’r cyfleuster i integreiddio pecynnau o’r wefan fyd-eang y gellir ymddiried ynddynt, fel y gall dysgwyr ddefnyddio’r pecynnau y maent yn eu defnyddio yn eu bywydau pob dydd ar gyfer dysgu.  Rwyf am sicrhau fod gan pob ysgol fynediad i becynnau ac adnoddau y gellir eu defnyddio’n greadigol ac yn adeiladol ym myd addysg, o fewn a thu allan i’r ystafell ddosbarth.    

Rwyf hefyd yn ymwybodol – ac mae hyn yn fater hollbwysig - pan gaiff safleoedd rhwydweithio cymdeithasol eu blocio mewn ysgolion, bod hyn yn cynyddu’r risg bod plant yn fwy tebygol o ddefnyddio’r safleoedd hyn y tu allan i’r ysgol, yn y cartref, neu hyd yn oed ar ddyfeisiadau symudol, mewn amgylchiadau ble y mae’n bosib nad ydynt yn cael eu goruchwylio, a ble y maent yn llai tebygol o dderbyn arweiniad a chefnogaeth ddeallus ar sut i gadw’n ddiogel ar-lein.  

Yn 2008, Cymru oedd y wlad gyntaf yn y DU i gyflwyno canllawiau ar sut i ddefnyddio’r Rhyngrwyd mewn dull ddiogel a chyfrifol, yn y cwricwlwm ysgolion cynradd ac uwchradd.  Yr egwyddor oedd ein bod  yn dysgu ein plant yn gyntaf i ddefnyddio’r Rhyngrwyd yn ddiogel o dan arolygiaeth, ac yna eu helpu i ddatblygu’r sgiliau a’r ddealltwriaeth y maent eu hangen i reoli eu risg eu hunain wrth iddynt ddefnyddio’r Rhyngrwyd yn annibynnol.  Bydd galluogi mynediad i safleoedd rhwydweithio cymdeithasol mewn ysgolion yn cyd-fynd â’r feddylfryd hon, gan roi’r cyfle i ddisgyblion ddysgu sut i ymddwyn yn ddiogel, yn gyfrifol ac ystyriol ar-lein yng nghyd-destun gweithgarwch addysgol â chymorth.  Bydd hefyd yn helpu ysgolion i gynnwys rhieni yn y gweithgareddau hyn.  

Bydd Llywodraeth Cymru yn cydweithio gydag awdurdodau lleol dros y misoedd nesaf i weld y ffordd orau o weithredu’r dull newydd hwn o weithio, ac i sicrhau bod pob athro a dysgwr yn cael mynediad i’r ystod lawn o becynnau ac adnoddau fydd yn cael eu darparu iddynt drwy Hwb.   

